
నిలఁగులభ్రష్టులయిండ్ల యెంగిళ్లు - గులహీనులెంగిళ్లుఁగూడంగఁదేవి

బండినిండగఁబోసి పైఁజీరగప్పి - తండుఁజేకొని పెద్దగొండసేసెదరు

ప్రకటింప నింతేల పట్టినఁ జూప - నొకవిశేషంబైన నున్నదే యిందు

విద్దె లాడక యూరు వెడలుఁడీ యింత - పెద్దఱికముతోన పెక్కులే లనిన

చా! కాఱు లేమని చదువుచున్నారు! - మీ కొలఁదియె మమ్ము మీఱి పల్కంగఁ

బన్నగధరుభక్తిపరులకు మీకు - నెన్ని చాళులపెట్టు లెన్ని చూడంగఁ

దలఁప మీ నోరికిఁదగుకడిఁ గొనరు - వెలి కుఱుకవెగ్రుడ్లు కొలఁదిమీఱినను

మీ రేడ మే మేడ మీకును మాకుఁ - గారణంబేమి యీ యూరేల మాకు

జంగమలింగప్రసాదంబు బ్రమసి - యెంగి లెంగిలి యంచుఁద్రుంగి చూచెదరు

శరణప్రసాదదూషకు లతిఘోర - నరకాగ్నిఁ బడుదురు నా మున్ను వినరె

యటమీఁదిచే టింక నదియేల చెప్ప - నిట వచ్చు మరణంబు నెఱుఁగరు మీరు

ప్రణుత ప్రసాదప్రభావ ప్రశక్తి - గణుతించి చూడ డగ్గఱఁగ మీవశమె

భక్తులపాలికిఁబరమామృతంబు - భక్తిహీనుల కిది ప్రళయానలంబు

వలదు కార్చిచ్చులోపలి మిడ్తలట్లు - పొలిసిపోవనెకాక నిలువఁగఁగలరె

మీఱిపల్కుటయెల్ల మీకుండెఁగాక - పాఱులఁజంపుట పరమశౌర్యంబె

యనవుడు బిబ్బ బాచయ్యగారలను - గనుఁగొని యవ్విప్రజను లాగ్రహించి

యెంగిలికూడు భుజంగమో పులియొ - శృంగియో యబ్చూచిగొంగఁజేసెదరు

బట్టులపిన్న యప్పనగారిమంచ - చట్టన పెద్ద విశస్తులకూచి

దుష్టదామోదర ధూర్తభాస్కరుఁడ - శిష్టులబలభద్ర చిమ్మికేతప్ప

తొలఁగు మాఱటదోవతుల దర్భసంబె - లలఁబెట్టి యష్టికోలలు గొనిరండు

పట్టుఁడా యెడ్లను బలుపులు దెగఁగఁ - గొట్టుఁడా చని కూడముట్టుఁ డింకేల

చింపుఁడు మొగవాడ ద్రెంపుఁడు వడగ - లుంపుఁడు బండివోకుండఁజూతండు

అని సందడించునయ్యధమ[1] పౌరులను - గని బిబ్బ బాచయ్యగారు గోపించి

యోడులా రేటికి నుత్తలపడఁగఁ - జూడ శక్యంబేనిఁజూతురుగాక

తొలతొలఁడనుచు విప్రుల నదల్చుచును - నలిఁబ్రసాదముమీఁదివలువఁబోనూకి

యంజలి ముంచెత్తునమ్మాత్రలోన - కెంజాయయో యెఱ్ఱసంజయో మెఱపొ

హా కాదు నిప్పులో యది మంట యనుచు నాకులతను విప్రు లతిభీతిఁబొంద

		 ఈ పేజీలో చివరి మార్పు 26 డిసెంబరు 2020న 10:20కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

